
OLIY TA’LIMNI MOLIYALASHTIRISHNING 
ILG‘OR XORIJIY TAJRIBASI: AQSH MISOLIDA

 

Kurbanov Baxodir Negmatullayevich
Tashkent International University
Mustaqil tadqiqotchisi

Annotatsiya: Ushbu maqola oliy ta’limni moliyalashtirishning zamonaviy xorijiy tajribasini AQSh misolida tahlil qiladi. 
Maqolada AQSh oliy ta’lim tizimining moliyaviy asoslari – federal va shtat darajasidagi subsidiyalar, talabalar to‘lovlari, 
endowments (jamg‘arma fondlari), tadqiqot grantlari hamda innovatsion mexanizmlar (performance-based funding va In-
come Share Agreements – ISA) ko‘rib chiqiladi. So‘nggi yillarda (2024–2026) kuzatilayotgan o‘zgarishlar, xususan, “One 
Big Beautiful Bill Act” (OBBB) doirasidagi talaba kreditlari cheklovlari va daromadga asoslangan javobgarlik mexanizmlari 
tahlil etiladi. Tadqiqot natijalari shuni ko‘rsatadiki, AQSh tajribasi moliyalashtirishning diversifikatsiyasi, natijaga yo‘naltiril-
gan yondashuvlar va xususiy sektor ishtirokini kuchaytirish orqali oliy ta’limning barqarorligi va sifatini oshirishga qaratilgan. 
O‘zbekiston uchun amaliy tavsiyalar berilgan.

Kalit so‘zlar: oliy ta’lim moliyalashtirishi, AQSh tajribasi, performance-based funding, Income Share Agreements, 
federal talaba yordami.

Abstract: This article analyzes the modern foreign experience of higher education financing using the United States 
as a case study. It examines the financial foundations of the U.S. higher education system, including federal and state 
subsidies, student tuition fees, endowments, research grants, and innovative mechanisms such as performance-based 
funding and Income Share Agreements (ISA). Special attention is given to recent developments observed between 2024 
and 2026, particularly the student loan restrictions and income-based repayment mechanisms introduced under the «One 
Big Beautiful Bill Act» (OBBB). The findings indicate that the U.S. model is oriented towards enhancing the sustainability 
and quality of higher education through the diversification of funding sources, outcome-oriented approaches, and increased 
private sector participation. Practical recommendations for Uzbekistan are provided.

Keywords:  higher education financing, U.S. experience, performance-based funding, Income Share Agreements, 
federal student aid.

Аннотация:  В данной статье анализируется современный зарубежный опыт финансирования высшего об-
разования на примере США. В статье рассматриваются финансовые основы системы высшего образования США 
– федеральные и региональные субсидии, плата за обучение, эндаументы (фонды целевого капитала), исследова-
тельские гранты, а также инновационные механизмы (результативно-ориентированное финансирование и соглаше-
ния о разделе дохода – ISA). Анализируются изменения, наблюдаемые в последние годы (2024–2026), в частности, 
ограничения по студенческим кредитам и механизмы ответственности, основанные на доходах, в рамках «Закона 
об одном большом красивом билле» (OBBB). Результаты исследования показывают, что опыт США направлен на 
повышение устойчивости и качества высшего образования за счет диверсификации источников финансирования, 
ориентации на результат и усиления участия частного сектора. Даны практические рекомендации для Узбекистана.

Ключевые слова: финансирование высшего образования, опыт США, результативно-ориентированное фи-
нансирование, соглашения о разделе дохода, федеральная студенческая помощь.

K I R I S H
Oliy ta’lim tizimini samarali moliyalashtirish zamonaviy davlatlarning iqtisodiy o‘sish, texnologik taraqqiyot 

va ijtimoiy farovonlikni ta’minlovchi asosiy omillaridan biri hisoblanadi. Dunyoning ko‘plab mamlakatlarida oliy 
ta’limga talabning keskin o‘sishi, davlat budjetlarining cheklangan resurslari hamda ta’lim xarajatlarining doimiy 
ravishda ko‘payishi moliyalashtirish mexanizmlarini uzluksiz takomillashtirishni talab etadi. Bunday sharoitda 
moliyaviy manbalarni diversifikatsiya qilish, samarali taqsimlash va natijaga yo‘naltirilgan yondashuvlarni joriy 
etish muhim ahamiyat kasb etadi.

Qo‘shma Shtatlar oliy ta’limni moliyalashtirish bo‘yicha dunyodagi eng rivojlangan va murakkab tizimlardan 
biriga ega. Bu mamlakatda oliy ta’lim muassasalari moliyaviy resurslarni ko‘p qirrali manbalardan jalb qilish 
orqali yuqori sifatli ta’lim, ilg‘or ilmiy tadqiqotlar va innovatsiyalarni ta’minlaydi. AQSh tajribasini chuqur 

o‘rganish nafaqat nazariy jihatdan qiziqarli, balki O‘zbekiston kabi rivojlanayotgan mamlakatlar uchun ham 
amaliy ahamiyatga ega bo‘lib, ularning oliy ta’lim tizimini modernizatsiya qilishda foydali yondashuvlarni taklif 
etishi mumkin.

AQSh oliy ta’lim moliyalashtirish tizimining asosiy xususiyati uning yuqori darajadagi diversifikatsiyasidir. 
Moliyaviy resurslar quyidagi asosiy manbalardan tashkil topadi:

• Davlat va mahalliy budjetlardan ajratmalar — jamoat oliy ta’lim muassasalari uchun muhim o‘rin tutadi. 
2025-yil moliya yilida shtat va mahalliy hukumatlar oliy ta’limga jami 149,2 milliard dollar ajratgan bo‘lib, bu 
ko‘rsatkich inflyatsiyani hisobga olganda oldingi yillarga nisbatan o‘sishni namoyon etadi. Biroq, bu mablag‘lar 
asosan umumiy operatsion xarajatlarni qoplashga yo‘naltiriladi va ko‘pincha “base-plus” yoki formula asosidagi 
modellar orqali taqsimlanadi. Ba’zi shtatlarda performance-based funding (natijaga asoslangan moliyalashtirish) 
qo‘llaniladi, ya’ni mablag‘ ajratish talabalar soni, bitiruv darajasi va boshqa ko‘rsatkichlarga bog‘liq bo‘ladi.

• Talabalar to‘lovlari — xususiy va jamoat muassasalari uchun asosiy daromad manbai. So‘nggi yillarda 
shtat moliyasi cheklanganligi sababli talabalar ulushi ortgan. Masalan, to‘rt yillik jamoat universitetlarida tala-
balar to‘lovlari umumiy daromadning muhim qismini tashkil etadi. Shu bilan birga, “high tuition, high aid” modeli 
qo‘llaniladi: yuqori to‘lovlar bilan birga kam ta’minlangan talabalar uchun grant va yordam dasturlari kengay-
tiriladi.

• Federal hukumat yordami — talabalar uchun moliyaviy yordam va ilmiy tadqiqotlar uchun grantlar shakli-
da taqdim etiladi. Federal grantlar oliy ta’lim muassasalarining tadqiqot xarajatlarining yarmidan ko‘pini qoplay-
di. Bu mexanizm universitetlarni innovatsiyalar va ilm-fan rivojiga undaydi.

• Xususiy manbalar — xayriya, endowment, korporativ hamkorlik va investorlar mablag‘lari. Ayniqsa, nufu-
zli xususiy universitetlar uchun endowment daromadlari asosiy rol o‘ynaydi va ularning moliyaviy mustaqilligini 
ta’minlaydi.

• Boshqa manbalar — yordamchi faoliyatlar, kontrakt tadqiqotlar va xalqaro talabalar to‘lovlari.
AQSh tajribasining muhim jihati — moliyalashtirishning natijaga yo‘naltirilganligi va raqobat muhitidir. Uni-

versitetlar o‘rtasidagi raqobat ularni sifatni oshirishga, yangi daromad manbalarini izlashga va xarajatlar sama-
radorligini oshirishga undaydi. Shu bilan birga, talabalar uchun keng ko‘lamli moliyaviy yordam tizimi (grantlar, 
kreditlar, stipendiyalar) mavjud bo‘lib, ijtimoiy tenglikni ta’minlashga xizmat qiladi. Biroq, tizimning kamchiliklari 
ham yo‘q emas: talabalar qarzining yuqori darajasi (2025-yilda 1,8 trillion dollardan ortiq), shtat moliyasining 
beqarorligi va ba’zi muassasalarda xarajatlarning haddan tashqari o‘sishi muammolarni keltirib chiqarmoqda.

M A V Z U G A  O I D  A D A B I Y O T L A R  S H A R H I
Lo’ney va Yannelis o‘zlarining ilmiy ishlarida ta’lim kreditlarining makroiqtisodiy ta’sirini o‘rganib, 

kreditlarning ommaviy ravishda berilishi o‘qish to‘lovlarining oshishiga olib kelganligini (Bennett gipotezasi) 
empirik jihatdan isbotlaydi. Ular federal kreditlar limitining oshirilishi o‘qish to‘lovlarini o‘rtacha 15–20% ga 
oshirganligini aniqlagan [1].

Baum va Makferson ta’lim kreditlari tizimidagi irqiy va ijtimoiy-iqtisodiy tafovutlarni tahlil qiladi. Ma’lumotlarga 
ko‘ra, qora tanli bitiruvchilarning o‘rtacha qarzi oq tanli bitiruvchilarnikidan 30% ga yuqori va ular kreditlarni 
qaytarishda ko‘proq qiyinchilikka duch keladi [2].

Chipman va Derden talqiniga ko‘ra, daromadga asoslangan to‘lov tizimining nazariy asoslari va amaliyoti 
qiyosiy tahlil qilinadi. Avstraliya, Buyuk Britaniya va Yangi Zelandiya tajribasini o‘rganib, ular ushbu tizim ijtimoiy 
adolatni ta’minlashda an’anaviy kredit tizimlariga nisbatan samaraliroq ekanligini ko‘rsatadi [3].

Professor A. Lyalinning xulosasiga ko‘ra, oliy o‘quv yurtlarini moliyalashtirish tizimini rivojlantirish innovatsion 
iqtisodiyot uchun kadrlar yetkazib berishning zaruriy sharti hisoblanadi [4].

T A D Q I Q O T  M E T O D O L O G I YA S I
Tadqiqot jarayonida tahlil va sintez, induksiya va deduksiya, statistik guruhlash, ekspert baholash, ilmiy 

abstraksiya hamda boshqa ilmiy-tadqiqot usullari keng qo‘llanildi.

T A H L I L  V A  N A T I J A L A R
Oliy ta’limni moliyalashtirishning ilg‘or mexanizmlari Qo‘shma Shtatlar tajribasining eng muhim xususiyat-

laridan biri bo‘lib, natijaga yo‘naltirilgan va innovatsion yondashuvlarga asoslanadi. Bu mexanizmlar oliy ta’lim 
muassasalarini sifatni oshirishga, talabalar muvaffaqiyatini ta’minlashga va iqtisodiy samaradorlikni oshirishga 
undaydi, shu bilan birga moliyaviy resurslarni samarali taqsimlash va xavf-xatarlarni taqsimlash imkonini beradi.

Performance-based funding (PBF — natijaga asoslangan moliyalashtirish) mexanizmi AQSh oliy ta’lim 
tizimida keng qo‘llaniladigan va doimiy rivojlanayotgan yondashuv hisoblanadi. 2020-yilga kelib taxminan 30 
ta shtatda joriy etilgan bu model moliyalashtirish hajmini talabalar muvaffaqiyati ko‘rsatkichlariga — bitirish da-

rajasi, ishga joylashish ko‘rsatkichi, kam ta’minlangan guruhlar qamrovi va boshqa natijalarga bog‘laydi. Nati-
jada, oliy ta’lim muassasalari o‘quv jarayonining sifatini oshirish, talabalar yordamini kuchaytirish va mehnat 
bozori talablariga moslashishga rag‘batlantiriladi. Shu bilan birga, ba’zi tadqiqotlar va tanqidchilar PBFning 
kam ta’minlangan yoki tarixiy jihatdan zaif universitetlar uchun qo‘shimcha qiyinchiliklar tug‘dirishi mumkinligini 
qayd etadi, chunki bu muassasalar resurslar cheklanganligi sababli yuqori natijalarga erishishda qiyin ahvolda 
qolishi mumkin. So‘nggi yillarda (2023–2025) ko‘plab shtatlarda PBFning ulushi umumiy moliyalashtirishning 
9–10 foizini tashkil etgan bo‘lib, ba’zi shtatlarda bu ko‘rsatkich ancha yuqori.

Income Share Agreements (ISA — daromad ulushi shartnomalari) esa oliy ta’lim moliyalashtirishidagi in-
novatsion va bozor tamoyillariga asoslangan mexanizm bo‘lib, talabalar ta’lim xarajatlarini qoplash uchun old-
indan mablag‘ oladi va kelajakdagi daromadining muayyan ulushini belgilangan muddat davomida to‘laydi. Bu 
yondashuv xavfni talaba va investor o‘rtasida taqsimlaydi: talaba past daromad holatida kamroq to‘laydi, yuqori 
daromad holatida esa ko‘proq qaytaradi. Shu orqali oliy ta’lim muassasalari o‘quv dasturlarini mehnat bozori 
talablariga moslashtirishga undaladi, chunki ularning daromadi bitiruvchilarning muvaffaqiyatiga bog‘liq bo‘ladi. 
2023–2025-yillarda bir qator universitetlar va kasbiy ta’lim dasturlari tomonidan faol joriy etilgan. Talabalarni 
himoya qilish maqsadida federal va shtat darajasida tegishli qonun loyihalari ishlab chiqilgan bo‘lib, ular haddan 
tashqari yuklamalarni cheklash va shaffoflikni ta’minlashga qaratilgan. ISAning afzalligi shundaki, u an’anaviy 
talaba kreditlaridan farqli o‘laroq, talabalar uchun moliyaviy xavfni pasaytiradi va institutlarni sifatli ta’lim berish-
ga rag‘batlantiradi (1-jadval).

1-jadval.
AQSHdagi Oliy ta’lim muassasalarining turlari va ularning xususiyatlari1

Turi Soni (taxminan) Moliyalashtirish xususiyati

Davlat universitetlari (State 
universities) 650 Asosan shtat budjeti hisobidan 

moliyalashtiriladi

Davlat kollejlari (Community colleges) 950 Mahalliy va shtat budjetlari

Xususiy notijorat universitetlari 1600 O‘qish to‘lovlari va endoument

Xususiy tijorat kollejlari (For-profit) 800 Investor kapitali va o‘qish to‘lovlari

2025–2026-yillardagi muhim o‘zgarishlar oliy ta’lim moliyalashtirish tizimida investitsiya daromadi tamoy-
ilini yanada kuchaytirdi. 2025-yil iyul oyida qabul qilingan talaba kreditlari limitlarini qattiqlashtirdi, Graduate 
PLUS dasturini 2026-yil 1-iyuldan boshlab bosqichma-bosqich bekor qildi va daromad darajasiga asoslangan 
yangi javobgarlik mexanizmini joriy etdi. Ushbu o‘zgarishlar natijasida past daromadli bitiruvchilar uchun ba’zi 
dasturlar federal yordamdan mahrum bo‘lishi mumkin. Asosiy maqsad — oliy ta’limning iqtisodiy samarador-
ligini oshirish, talabalar qarz yukini kamaytirish va muassasalarni yuqori ROIga ega dasturlarni rivojlantirishga 
undashdir. Bu siyosat talabalar va davlat budjeti uchun uzoq muddatli barqarorlikni ta’minlashga qaratilgan 
bo‘lib, shu bilan birga oliy ta’limning ijtimoiy tenglik va sifat muammolarini hal etishda muayyan muammolarni 
ham keltirib chiqarishi mumkin.

Har bir turdagi muassasaning moliyalashtirish modeli o‘ziga xos xususiyatlarga ega. Masalan, jamoat 
kollejlari asosan ochiq kirish siyosatiga ega va ularning moliyalashtirilishida shtat va mahalliy budjetlarning 
ulushi yuqori (50–70% gacha). Xususiy notijorat universitetlari esa asosan o‘qish to‘lovlari (40–60%) va endou-
ment daromadlariga (10–30%) tayanadi.

Bundan tashqari, oliy ta’lim va ilmiy tadqiqotlar sohasida AQShning eng keng tarqalgan va samarali moli-
yalashtirish hamda hamkorlik mexanizmlaridan biri — Cooperative Research and Development Agreements, 
ya’ni hamkorlikdagi tadqiqot va rivojlantirish shartnomalari hisoblanadi. Ushbu mexanizm federal laboratori-
yalar, universitetlar va xususiy sektor o‘rtasidagi birgalikdagi ilmiy-tadqiqot faoliyatini tartibga soluvchi huquqiy 
asos bo‘lib, texnologiyalarni tezroq tijoratlashtirish, innovatsiyalarni rag‘batlantirish va milliy iqtisodiy raqobat-
bardoshlikni oshirishga xizmat qiladi.

CRADAlarning huquqiy asosi 1980-yilda qabul qilingan Stevenson-Wydler Technology Innovation Act 
va 1986-yildagi Federal Technology Transfer Actga borib taqaladi. Ushbu qonun hujjatlari federal labora-
toriyalarga xususiy sektor, universitetlar, notijorat tashkilotlar va mahalliy hukumatlar bilan hamkorlik qilish 
huquqini beradi.

1	  Manba: muallif ishlanmasi

X U L O S A  V A  T A K L I F L A R
Qo‘shma Shtatlardagi oliy ta’limni moliyalashtirish tizimining asosiy modellari, mexanizmlari va ularning 

samaradorligi tahlil qilindi. AQSh tajribasining asosiy xususiyati – moliyalashtirish manbalarining yuqori da-
rajadagi diversifikatsiyasi (davlat budjeti, o‘qish to‘lovlari, endoument jamg‘armalari, xususiy xayriya va ilmiy 
grantlar) hamda davlat va xususiy sektor o‘rtasidagi samarali o‘zaro hamkorlikdir.

Endoument jamg‘armalari yirik universitetlarning moliyaviy barqarorligini ta’minlashda muhim rol o‘ynaydi, 
biroq ularning taqsimlanishidagi tengsizlik “boylar boyiydi” effektini keltirib chiqaradi. Daromadga asoslangan 
ta’lim kreditlari tizimi (income-contingent loans) ijtimoiy adolatni ta’minlash va kreditlarning qaytish darajasini 
oshirishda samarali mexanizm hisoblanadi. Natijaga asoslangan moliyalashtirish (PBF) resurslarni samarali 
taqsimlashga olib kelsa-da, qisqa muddatli natijalarga haddan ziyod e’tibor qaratish va ijtimoiy adolatga salbiy 
ta’sir ko‘rsatish xavfini o‘z ichiga oladi.

AQSh tajribasini O‘zbekiston sharoitida qo‘llash bosqichma-bosqich va moslashtirilgan shaklda amalga 
oshirilishi lozim. Xususan, endoument jamg‘armalari to‘g‘risidagi qonunchilikni ishlab chiqish, daromadga aso-
slangan ta’lim kreditlari mexanizmini joriy etish hamda natijaga asoslangan moliyalashtirish elementlarini pilot 
rejimda sinovdan o‘tkazish tavsiya etiladi. Biroq, institutsional, iqtisodiy va madaniy cheklovlarni hisobga olish 
zarur.

